
Kommuunit piffinni pinaveersaartitsinermut immikkoortumi anguniagaannut 

ikorfartuisussanik, 

Peqqissaanermik Ilinniarfiup ataani pinaveersaartitsinermik siunnersortitut 

ilinniartitaanermik 

pilersitsinissamik Naalakkersuisut peqquneqarnissaannik Inatsisartut 

aalajangiiffigisassaattut 

siunnersuut. 

Inatsisartunut ilaasortap Agathe Fontain, Inuit Ataqatigiinnit saqqummiussaa 

 

pillugu 

  

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Doris J. Jensen, Siumut, siulittaasoq 

Inatsisartunut ilaasortaq Nivi Olsen, Demokraatit, siulittaasup tullia 

Inatsisartunut ilaasortaq Mala Høy Kúko, Siumut  

Inatsisartunut ilaasortaq Mariia Simonsen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

 

 

 

UPA2023-mi ulloq 11. maj siullermeerinninnerup kingorna ataatsimiititaliap siunnersuut 

misissorpaa. 

 

 

Siunnersuutip imarisaa siunertaalu 

Peqqissaanermik Ilinniarfiup ataani pinaveersaartitsinermik siunnersortitut ilinniartitaanermik 

pilersitsinissamik Naalakkersuisut siunnersuummi matumani peqquneqarput. Sulisut 

pinaveersaartitsinermik suliaqartartut piginnaaneqarnikkut, piginnaasatigut ilisimasatigullu 

pisarialinnik peqarnissaata qulakkeerneqarnissaa siunnersuummi siunertaavoq. Siunissaq 

ungasinnerusoq eqqarsaatigalugu pinaveersaartitsilluni suliaqarnermi pitsaassutsip 

ajunnginnerusup qulakkeerneqarnissaa siunertaavoq taamaalillunilu nunatsinni inuit 

peqqissusaannik kivitseqataassalluni.  

 

 

Siunnersuutip Inatsisartuni siullermeerneqarnera 

 

Siunnersuutip pingaaruteqassusaa pillugu siullermeerinninnermi Inersuarmi 

isumaqatigiiffiulluarpoq. Piffinni nunalu tamakkerlugu pinaveersaartitsilluni sulinerup 

pitsaassusiisa qulakkeerneqarnissaat amerlasuunit kissaatigineqarpoq. Inersuarmi inuit 

peqqissusaat inuiaqatigiittut akisussaaffiusoq oqariartuutigineqarpoq, kisiannili aamma piffinni 

inuiaqatigiit ilaqutariillu suliamut peqataasartussatut isigineqassasut. Tamatuma saniatigut 

pinaveersaartitsilluni suliaqarnermi kommunit nunalu tamakkerlugu akimortumik 

suleqatigiinnerup ukkatarineqartariaqarnera sammineqarpoq. 

 

 

Naalakkersuisut allannguutissatut siunnersuutaat  

 

Siunnersuummik siullermeerinninnermi Naalakkersuisut allannguutissatut siunnersuummik 

imaattumik saqqummiussipput:  

 

Kommunit piffinni pinaveersaartitsinermut immikkoortumi anguniagaannut 

ikorfartuisussanik, Peqqissaanermik Ilinniarfik suleqatigalugu pinaveersaartitsinermik 

siunnersortitut ilinniartitaanermik pilersitsinissamik Naalakkersuisut peqquneqarnissaannik 

Inatsisartut aalajangiiffigisassaattut siunnersuut 

 

Pinaveersaartitsinermik siunnersortitut ilinniartitaaneq Peqqissaanermik Ilinniarfiup 

ataaniissasoq siunnersuutaaqqaartumi allaqqavoq. Allannguutissatut siunnersuummi 

saqqummiunneqartumi pinaveersaartitsinermik siunnersortitut ilinniartitaaneq 

Peqqissaanermik Ilinniarfik suleqatigalugu pilersinneqassaaq. Ilinniartitaanermut, 

Kultureqarnermut, Timersornermut Ilageeqarnermullu Naalakkersuisup oqarnera malillugu 

tamanna ima isumaqassaaq pinaveersaartitsinermut aningaasat atugassanngorlugit 

immikkoortinneqareersimasut ilinniartitaanermut atorneqassasut, kiisalu ilinniartitaanerup 

pilersinneqarneranut atatillugu suleqatigiit akornanni eqaallisaataanerulissalluni.  

 

 

Ataatsimiititaliap siunnersuummik suliarinninnera   

 

Ilinniartitaaneq qanoq ittoq pilersinneqartussatut Naalakkersuisunut suliakkiutigineqarnersoq 

aalajangiiffigisassatut siunnersuummi allannguutissatullu siunnersuummi ersarluppoq.   

 



 

26.05.23 UPA2023/65 

 

3 

____________ 

FM202X/65 

J.nr.: 01.39.01.03-00267 

J.nr.: 01.25.01/23FM-LABU-00065 

 

2006/2007-imi  pinaveersaartitsinermik siunnersortitut ilinniartitaaneq 

ilinniagaqaqqinnissamut neqeroorutaavoq, kisianni neqeroorut tassunga assingusoq 

pilersikkusunneqarnersoq imaluunniit Peqqissaanermik Ilinniarfik suleqatigalugu 

ingerlariaqqiffiusumik ilinniakkatut pilersinneqassanersoq erseqqissarneqanngilaq. 

Siunnersuut akuersissutigineqassappat taakkua Naalakkersuisut ilanngullugit 

isumaliutigiumaaraat ataatsimiititaliamit naatsorsuutigineqarpoq. Taamatuttaaq siunnersuutip 

aappassaaneerneqarnissaanut Naalakkersuisut akissuteqaatiminni isumaliutiminnik 

saqqummiinissaat ataatsimiititaliamit kissaatigineqarpoq.   

 

Siunnersuutip akuersissutigineqarneratigut pinaveersaartitsinermik sulianut tunngasumik 

ilinniagaqalersinnaanissaq periarfissaalissaaq. Ilisimatuussutsikkut uppernarsakkamik 

toqqammaveqartumik ilinniakkami ukkatarinnittoqassasoq siunnersuummi pingaartinneqarpoq 

tamatumanilu misissuinerit nalunaarusiallu aallaavigineqartassallutik. 

 

Ilisimatuussutsikkut uppernarsakkamik toqqammaveqartumik ingerlatsinissaq 

ataatsimiititaliamit pitsaasutut isigineqarpoq Naalakkersuisunullu kaammattuutigalugu 

ilisimasat ilisimatusarnerillu nutaanerpaat ilinniakkami atuagassanut ilanngullugit 

suliarineqarnissaat qulakkeerneqassasoq. Taamaaliornikkut ilisimatuussutsikkut 

uppernarsakkamik toqqammaveqartumik kiisalu sulinermik tunngaveqartumik 

atuartitsisarnerit akornanni sunniivigeqatigiittarneq iluaqutaasumik 

ukkatarineqarsinnaassagaluarpoq, tassani ilinniartut periutsinik sakkussanillu 

misileraasinnaallutik pinaveersaartitsilluni sulinermi atorneqarsinnaasunik. 

Pinaveersaartitsilluni suliaqarnermi piffimmi najugallit peqataatinnissaat nunani uagutsitut 

ittuni pingaaruteqarpoq. Pinaveersaartitsilluni sulineq najukkami pissutsinut 

tulluarsarneqassaaq, tamannalu ilinniakkami sillimaffigineqartariaqarpoq. Tamanna 

siunnersuutip kommunini najukkani anguniakkanik tapersersuinissamut ukkatarinninneranik 

tunngaveqarpoq.   

 

Ilinniagaq kommunini najukkani anguniakkanik tapersersuissappat tassani ilinniakkap 

imarisassai pillugit pilersaarusiornissamut assersuutigalugu ilinniarnerup aaqqissuunnissaanut 

kommunit akuutinneqarnissaat suleqatigineqarnissaallu pisariaqassaaq, taamaasiornikkummi 

qulaajarneqassagami pinaveersaartitsinermik siunnersortinngortussat pillugit kommunit qanoq 

naatsorsuuteqarnersut. Ilinniakkani meeqqat, inersimasut utoqqaallu, peqqinnissamut iluaqutit 

aammalu najukkami neqeroorutinik atorluaanerit kiisalu pinaveersaartitsinermik 

suliaqarnermut kajumissuseqarnerulersitsinissat immikkut ukkatarineqarnissaat 

pissusissamisuussasoq ataatsimiititaliamit oqaatigineqarpoq. 

 

Siunnersuutip aningaasatigut kingunerisassai 

Siunnersuutip aningaasatigut kingunerisassai pillugit nalorninartoqartoq ataatsimiititaliamit 

paasineqarpoq. Pinaveersaartitsinermik siunnersortitut ilinniartitaaneq 2006-imi 

pilersinneqarmat 2.823.00 kr.-nik akeqarpoq. Tamanna siunnersuummi 

innersuussutigineqarpoq. Aningaasartuutit taakkua nutarterneqarnissaat pisariaqarpoq, kiisalu 

siunnersuutip aningaasatigut kingunerisassai pillugit piviusorsiortumik naliliisoqannginnerani 

ilinniartitaaneq qanoq ittoq pilersinneqarusunnersoq pillugu sinaakkusiisoqartariaqarpoq.   

 

 

Ataatsimiititaliap inassuteqaatai  

 

Naalakkersuisut allannguutissatut siunnersuutaat akuerineqassasoq ataatsiimiititaliami 

amerlanerussuteqartut Inuit Ataqatigiit Siumullu  inassutigaat. 

 

 

Ataatsimiititaliami ikinnerussuteqartoq Demokraatineersoq ima ikinnerussuteqarluni 

oqaaseqaateqassaaq: 

 

Demokraatit tunngaviusumik pinaveersaartitsinermut siunnersortitut ilinniartitaaneq 

ajoriffissaqartinngilaat. Taamaattorli isumaqanngilagut matumani siunnersuutigineqartoq 

piviusorsiortuusoq aammalu sukumiisumik suliarineqarsimasoq. Tassani assersuutitut 

taaneqarsinnaapput: 

 

- Siunnersuuteqartoq kommunit pinaveersaartitsinermut siunnersortitut ilinniartitaaneq 

isumassarsiatsialaanersoq pillugu akissuteqarnissaannut utaqqisinnaassuseqanngilaq. Taanna 

ima isumaqarpoq pilerigineqanngitsumik ilinniarfimmik aallartitsinissatsinnut 

navianaateqarsinnaasoq. 

 

- Siunnersuuteqartoq, Naalakkersuisut aammalumi uagut Inatsisartuniittut naluarput 

ilinniartitaaneq taanna qanoq akeqarumaarnersoq. 2006-imiilli ilinniartitaanermit 

piunikuusumit kisitsisit kisimik pigineqarput. Tassanilu pineqartoq tassaavoq ilinniaqqinneq, 

taamaammat uani ilinniartitaanermik siunnersuutigineqartumut toqqaannartumik 

assersuunneqarsinnaanngilarluunniit. 

 

- Aammattaaq ilinniartitaanerup siunnersuutigineqartup imarisassai siunnersuuteqartumit 

erseqqissarneqanngillat. Ilinniartitaanermik pilersitsisoqarnissaanik akuersiinnarnata tamakku 

ilisimassallugit pisariaqaraluarpoq. 

 

Tamatuma saniatigut Demokraatinut naqissusissallugu pingaaruteqarpoq ilinniartitaanerup 

iluani aningaasaliiffigineqarsinnaasut allat pingaarnerusut. Tassani taarusuppara Ilulissani 

GUX-imik aningaasaliisoqarnissaa kissaatigigaluaripput. Aamma naammattoorpagut 

inuusuttorpassuit Nuummi GUX-imit atualernissaminnut qinnuteqaatiminnik 

itigartinneqarsimasut. Tassani aamma inissanut amerlanerusunut aningaasaliisoqarnissaa 

piumanerussagaluarparput. 

 

Oqareernittuut pinaveersaartitsinermut siunnersortitut ilinniartitaaneq naaggaanngilarput, 

kisiannili qulaani taaneqartut tunngavigalugit matumani siunnersuutigineqartoq 

akuersissutigisinnaanngilarput. Siunnersuut piviusorsiortuunngilluinnarpoq 

suliarilluagaananilu. 

Tamanna tunngavigalugu siunnersuutip itigartitsissutigineqarnissaa innersuupparput. 

 

Taama oqaaseqarluni isumaliutissiissummilu allassimasunut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

 

Doris Jakobsen Jensen 

Siulittaasoq 

 

 

 

 

 

 

 

 

 

Nivi Olsen 

Siulittaasup tullia 

 

 

 

Eqaluk Høegh 

   

 

 

 

 

 

 

Mala Høy Kúko 

 

 

 

 

 

Mariia Simonsen 

 

 

 

 

 
 
 
 
 
 
 
 
 
 
 
 
 
 
 
 
 
 

 


